
eng Reform vum Syndicsgesetz. Mir brauchen och, 
mengen ech, wierklech obligatoresch Fongen. Gutt, a 
mir kënnen eng Kéier driwwer nodenken, ob mer do 
mussen eppes ofpufferen oder offiedere fir déi Leit, déi 
manner Revenuen hunn.
Mee mir hu jo nach en anert Instrument, wat hei eent 
zu eent mat zesummespillt. Dat ass den Amortisse-
ment accéléré fir all Proprietäre vun Appartementer 
oder Haiser, déi se verlounen. Dat heescht, Dir kritt och 
deen Amortissement accéléré nëmmen, wann Der och 
iwwert d’PRIMe House aner Primmen ugefrot hutt. Dat 
heescht, déi zwee Systemer sinn aneneegestréckt.
An nieft der Renovatioun geet et natierlech dann drëm, 
dass mer Mazout- a Gasheizungen ersetzen. An ech 
wëll och, dass mer dat net elo iergendwann déi nächst 
Jore maachen, mee dass mer e kollektiven Effort maa-
che vun haut un, fir esou vill Gas- a Mazoutsheizungen 
ze ersetze bis den nächste Wanter an entweeder ganz 
erauszehuelen oder eppes ze maachen, wat eventuell 
och Sënn mécht, virun allem an Haiser, déi net esou 
gutt renovéiert sinn. Dat ass d’Méiglechkeet, fir nieft 
menger Mazoutsheizung oder nieft menger Gashei
zung eng Wäermepompel hinzestellen, déi wäert 
70-80 % vun der Energie vum Joer liwweren, an dann 
notzen ech nach meng besteeënd Mazout- oder Gas-
heizung just an deene Stonnen, wou et richteg kal 
ass. An dat ass eppes Neies, wat mer elo probéieren, 
mat den Handwierker, och mat geziilte Campagnë méi 
massiv elo ganz schnell ënnert d’Leit ze bréngen.
An dann nach ee Wuert, Madamm Cecchetti, zu dem 
Top-up. Dir sot elo, mir géifen net genuch maachen. 
Dir sot, do wier nach eng Differenz. Mir hunn haut am 
Kader vun der Tripartite decidéiert, dass mir 100 % 
vun enger Wäermepompel un déi Leit ginn, déi am 
Q1 sinn. A bei 100 %, do ass näischt méi Rescht. Dat 
heescht, mir ginn elo op e System, deen et schonn an 
Éisträich gëtt. An ech si frou, dass mer deen elo iw-
wert d’Tripartite och mat Hëllef vun de Gewerkschafte 
kréien, fir ze soen: Déi Leit, déi net vill Revenuen hunn, 
deene Leit gi mer 100 % vun enger Wäermepompel 
oder 100 % vun hire Renovatiounen a mir stellen och 
bei der Klimaagence elo Leit an, spezifesch fir alleguer-
ten déi, déi d’Allocation de vie chère kréien. Déi kréien 
eng spezifesch Berodung, well mer wëssen, dass dat 
Leit sinn, déi et deelweis méi schwéier hu finanziell, 
awer deelweis ass dat jo och organisatoresch net ëm-
mer esou einfach.
Dat heescht, den Top-up ass genee dat, wat eis gefeelt 
huet. A mir hunn eigentlech elo d’Tripartite genotzt, fir 
elo endlech déi Baustell zouzemaachen, dat heescht, 
vu ganz geschwënn un, well mir wäerten den Top-up 
och an d’Omnibusgesetz dramaachen. Dat heescht, 
mir kréien dat och éischter. Et ass hei zu Lëtzebuerg 
fir déi Leit, déi keng oder manner Revenuen hunn, 
och elo méiglech, massiv an erneierbar Energien an 
och an Energieeffizienz ze investéieren.
Den Här Galles hat nach gefrot: Hu mer genuch Bero
der? Mir hunn der ni genuch! Mee dat, wat ech jo 
schonn hei virgeschloen hunn, ass, dass op d’mannst 
d’Kommissioun, déi zoustänneg ass, elo relativ schnell 
eng Kéier bei d’Klimaagence invitéiert gëtt, fir datt mer 
Iech erklären, wat mer an der Lescht alles gemaach 
hunn, fir dee System ze optimiséieren a virun allem 
och, wéi mer dat mat den Handwierker zesummen 
digitaliséieren, fir dass mer do en aneren Drive an dat 
Ganzt kréien.
D’Madamm Hemmen hat nach gefrot iwwert den Taux 
de rénovation. Gutt, eis Statistike mussen nach besser 
ginn. Ech hunn, wéi ech elo an de Ministère komm 
sinn, misse feststellen, dass eis all déi Donnéeën, 
déi mer hunn iwwert de Passeport énergétique ... 
dee gëtt et zwar theoreetesch, mee praktesch ass de 

Computerprogramm, deen do hannendrun ass, eng 
Kéier gecrashet an dee si mer elo amgaangen, erëm 
opzebauen. A mäin Zil ass, dass all Gebai – an net all 
Proprietär, mee all Gebai – e Passeport, e Pass éner-
gétique kritt. An do wäerte mer dann och den Nodeel 
vun där Moossnam ..., dass wann ech eenzel Deeler 
maachen, kéint et jo sinn, dass kee méi weess, ob an 
deem Haus eng Fënster ersat oder en Daach gemaach 
ginn ass ... Mir wäerten e Passeport énergétique fir all 
eenzelt Haus maachen an dat verschneide mat den En-
ergiepäss, déi jo obligatoresch sinn, ëmmer wann ech 
veränneren. Dat heescht, mir wäerten e System op-
bauen, wou mer wierklech all Donnéeën hunn, an da 
kënne mer och besser rechnen, wou mer dru si mam 
Taux de rénovation.
Fir et kloerzemaachen: Mir leeë mat deem heite Ge-
setz, mat der Kombinatioun vum Top-up, elo den 
Turbo an. An ech si ganz optimistesch, dass déi Verein-
fachung, déi mer hei hunn, dass déi Motivatioun vun 
den Handwierker an eeben och dat ganzt Ëmfeld elo 
vun dëser Kris derzou féiere wäerten, dass mer méi 
wäerte renovéieren, méi Wäermepompele wäerten 
hunn, manner Mazout- a manner Gasheizunge wäer-
ten hunn.
Ech soen Iech Merci.
Plusieurs voix | Très bien!
M. Fernand Etgen, Président | Merci dem Här Ener
gieminister Claude Turmes. D’Diskussioun ass elo ofge
schloss. 
Mir kommen elo zur Ofstëmmung iwwert de Projet 
de loi 7884. Den Text steet am Document parlemen-
taire 78848.
Vote sur l’ensemble du projet de loi 7884 et dispense 
du second vote constitutionnel
D’Ofstëmme fänkt un. Mir kommen elo zu de Votes 
par procuration. De Vott ass ofgeschloss.
De Projet de loi ass mat 60 Jo-Stëmmen eestëmmeg 
ugeholl.
Ont voté oui : Mmes Diane Adehm, Nancy Arendt épouse 
Kemp, M. Emile Eicher (par Mme Nancy Arendt épouse 
Kemp), MM. Félix Eischen, Paul Galles, Léon Gloden (par 
M. Laurent Mosar), M. Jean-Marie Halsdorf (par M. Félix 
Eischen), Mme Martine Hansen, M. Max Hengel (par  
Mme Diane Adehm), MM. Aly Kaes, Marc Lies, Georges 
Mischo, Mme Octavie Modert (par M. Marc Lies),  
M. Laurent Mosar, Mme Viviane Reding (par M. Claude 
Wiseler), MM. Gilles Roth, Jean-Paul Schaaf (par  
M. Paul Galles), Marc Spautz (par M. Georges Mischo), 
Serge Wilmes, Claude Wiseler et Michel Wolter (par  
Mme Martine Hansen) ;
MM. Guy Arendt, André Bauler, Gilles Baum, Mme Simone 
Beissel, MM. Frank Colabianchi, Fernand Etgen, Gusty 
Graas, Max Hahn, Mme Carole Hartmann, MM. Pim 
Knaff, Claude Lamberty et Mme Lydie Polfer (par M. Gusty 
Graas) ;
Mme Simone Asselborn-Bintz (par Mme Cécile Hemmen), 
M. Dan Biancalana (par M. Mars Di Bartolomeo),  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch 
(par M. Carlo Weber), Mme Lydia Mutsch (par M. Yves 
Cruchten) et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary (par Mme Josée 
Lorsché), M. Marc Hansen, Mme Josée Lorsché, M. Charles 
Margue et Mme Jessie Thill ;
MM. Jeff Engelen, Fernand Kartheiser, Fred Keup et Roy 
Reding (par M. Fernand Kartheiser) ;
MM. Sven Clement et Marc Goergen ;
Mmes Myriam Cecchetti et Nathalie Oberweis.

Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

12. 7905 – Projet de loi relative à l’octroi 
de la garantie de l’État aux lignes de cré­
dit contractées par le Fonds de garantie 
des dépôts Luxembourg, et portant mo­
dification de la loi modifiée du 18 décem­
bre 2015 relative à la défaillance des 
établissements de crédit et de certaines 
entreprises d’investissement

Mir kommen elo zum Projet de loi 7905 iwwert d’Ga-
rantie de l’État fir Kredittlinne vum Fonds de garan-
tie des dépôts Luxembourg. D’Riedezäit ass nom 
Basismodell festgeluecht. An d’Wuert huet elo de 
Rapporter vun dësem Projet de loi, den honorabelen 
Här André Bauler. Här Bauler, Dir hutt d’Wuert.
Rapport de la Commission des Finances et du Budget
M. André Bauler (DP), rapporteur | Merci, Här Presi
dent. Léif alleguer. An domat wiere mer zur Ofwiesse-
lung nees an der Finanz- a Bankewelt ukomm.
Wann Der geleeëntlech d’Tëlee kuckt, da kënnt et emol 
vir, datt Der ganz laang Schlaange vu Mënsche gesitt, 
déi viru Banke stinn a waarden, fir un hir Suen ze kom-
men. Si waarden, fir un hir Suen ze kommen, well se 
der Institutioun oder dem Finanzinstitut, deem se 
se geléint hunn, net méi vertrauen a follglech d’Suen 
nach séier wëllen am Grapp hunn. Dat si Biller, déi een 
ëmmer erëm an den Neiegkeete gesäit, wann iergend-
wou eng Finanzkris ausgebrach ass oder eng Devise 
amgaangen ass, rasant ze entwäerten.
Et ass de Fall, wann eng Kris d’Vertrauen an d’Institu
tiounen an an d’Bankewiesen zerstéiert. Vu datt Dir 
alleguer heibannen iwwer eng ganz breet Culture 
générale verfüügt, erënnert Der Iech bestëmmt un dat 
historescht Beispill vum 17. Juli 1720, wéi dem Schott 
John Law seng Bank a Frankräich, déi sech verspekuléi
ert hat a sech duerch eng „Publicité tapageuse“, wéi 
d’Fransousen dat nennen, ausgezeechent hat, Dau-
sende vu Leit an de Ruin gestierzt huet.
An der rue Vivienne zu Paräis hu sech deemools ronn 
15.000 Leit gedréckt – Eenzelner goufe souguer 
erdréckt –, fir un hir Suen ze kommen, well se kee 
Vertraue méi an dës Bank haten. Et war ee vun de 
grousse Finanzskandaler am fréien 18. Joerhonnert 
wärend der Zäit vun der Régence. Dëst Beispill weist, 
datt d’Bankewiese grad eeben um Vertraue baséiert.
Léif alleguer, komme mer nees an eis Zäit an an eist 
Land zréck. Et ass eng absolutt Prioritéit, fir hei zu 
Lëtzebuerg d’Deposanten ze schützen, also d’Leit, 
déi hir Erspuernisser op Konte setzen. Mir schwät-
zen hei vun dacks e Liewe laang haart erschafften 
Erspuernisser vu Privatpersounen. Duerfir hu mir hei 
zu Lëtzebuerg eng ganz Panoplie u Mechanismen an 
un Normen, déi derfir suergen, datt d’Erspuernisser 
vun de Leit souwäit wéi méiglech sécher sinn.
E wichtege Moyen ass de Fonds de garantie des dépôts 
Luxembourg. Et ass e Fong, deen als zousätzlech Ga-
rantie fonctionéiert, wann d’Bank et selwer net méi 
géif packen, fir hir Clienten auszebezuelen. An deem 
Kader kréie mer jo alleguerten eemol am Joer, Dir 
wësst dat, vun eiser Bank e Bréif heemgeschéckt, deen 
erkläert datt eis Avoire bis zur Zomm vun 100.000 Euro 
iwwert dëse Fong gedeckt sinn. Wann Der also méi 
Konten hutt, da kënnt Der déi Zomm och problemlos 
an d’Luucht schrauwen, wann Der d’Méiglechkeet hutt.



46e séance jeudi 31 mars 2022 15 | 81

Hannert dëser Garantie verstoppe sech natierlech eng 
Rëtsch Prozeduren a Sécherheeten. Eng zousätzlech 
Couche Sécherheet ass schonns e bësse méi laang an 
der Maach. Et geet drëm, datt d’Regierung vum Fonds 
de garantie des dépôts Luxembourg déi staatlech 
Garantie op Kredittlinnen accordéieren dierf, falls 
esou eng Kredittlinn néideg ass, fir an den Delaien 
d’Deposanten ze indemniséieren, dat bis e maximale 
Montant vun enger Milliard Euro.
Dësen Text komplettéiert d’Gesetz vun 2015 iwwert de 
Fonds de garantie des dépôts. Wann ech soen, datt de 
Gesetzesprojet scho méi laang an der Maach ass, dann 
ass dat, well dës Dispositioune schonn am Projet de 
loi 7638 integréiert waren. Deemools war de Staatsrot 
a sengem Avis vum 8. Dezember awer der Meenung, 
datt eng Loi spéciale, also e Spezialgesetz noutwen-
deg wier, fir datt d’Garantie kéint a Kraaft trieden. De 
Staatsrot huet sech op den Artikel 99 vun der Verfas-
sung beruff – a fir d’Memberen aus der Comexbu ass 
dat jo dann näischt Neies –, dee seet, datt e gréissert 
finanziellt Engagement ëmmer muss iwwer e Spezial-
gesetz accordéiert ginn.
Mat dësem Gesetz komme mer och enger Recomman-
datioun vum Fonds monétaire international no. D’Zil 
vum Gesetzesprojet ass et also, fir iwwert d’staatlech 
Garantie fir Kredittlinne vum Fonds de garantie des 
dépôts en zousätzlechen Niveau u Sécherheet ze scha-
fen, fir eeben d’Deposanten ze schützen. Et sief hei 
awer och nach gesot, datt dës staatlech Garantie just 
spillt, wann de Fonds de garantie des dépôts net sel-
wer eng Ligne de crédit zréckbezuele kéint.
Fir all aner Detailer verweisen ech op mäi schrëftleche 
Rapport.
D’Avisen zu dësem Gesetzesprojet si ganz favorabel. De 
Staatsrot huet a sengem Avis vum 8. Mäerz erkläert, 
wéi et zu dësem Spezialgesetz komm ass. Vu datt also 
hei mat engem zousätzleche Gesetz nogebessert gëtt, 
fir dat finanziellt Engagement kloer ze ëmrummen, 
weist de Staatsrot sech zefridden.
D’Handelskummer huet an hirem Avis vum 4. Januar 
de Projet begréisst. Si huet d’Virdeeler vum Text er
kläert. D’Garantie schützt eeben d’Deposanten.
Fir all aner Detailer verweisen ech hei och op déi res
pektiv schrëftlech Avisen.
Léif alleguer, mat dësem Gesetzesprojet trëtt also eng 
Garantie a Kraaft, déi d’Erspuernisser vun de Clienten 
op eise Banken zousätzlech schützt. Dat heescht, datt 
mir hei zu Lëtzebuerg warscheinlech keng Schlaange 
virun eise Banken ze fäerte brauchen, well mir reso-
lutt op Preventioun setzen an och fir de Krisefall – 
esou wéi dat ausgesäit – ganz gutt opgestallt sinn.
Ech soen da schlussendlech der Madamm Finanzmi-
nister Yuriko Backes an hire Beamten aus dem Mini-
stère souwéi alle Mataarbechter aus der Chamber 
Merci fir déi gutt Zesummenaarbecht a géif dann och 
am Numm vu menger Fraktioun, der Fraktioun vun 
der Demokratescher Partei, den Accord zu dësem 
Projet ginn. Merci.
Plusieurs voix | Très bien!
M. Fernand Etgen, Président | Merci dem Här Rap-
porter André Bauler.
An den éischten ageschriwwene Riedner, de Laurent 
Mosar, ass scho prett.
Discussion générale
M. Laurent Mosar (CSV) | Well den Här Bauler, deem 
ech e ganz grousse Merci soen, esou en exzellente 
Rapport gemaach huet a well ech Erbaarme mat Iech 
hunn, bréngen ech den Accord vu menger Fraktioun.
Plusieurs voix | Très bien!

M. Fernand Etgen, Président | Merci, Här Mosar. An 
da wier et um honorabelen Här Yves Cruchten.
M. Yves Cruchten (LSAP) | Majo, villmools merci, Här 
Bauler, fir dee gudde Rapport. A selbstverständlech gi 
mir och eisen Accord vun der LSAP.
M. Fernand Etgen, Président | Merci, Här Cruchten. 
An da wier et um honorabelen Här François Benoy.
M. François Benoy (déi gréng) | Jo, villmools merci 
dem Här Bauler och vu menger Säit. An ech ginn do-
mat och den Accord vun der grénger Fraktioun.
Une voix | Très bien!
M. Fernand Etgen, Président | Merci, Här Benoy. 
Da ginn ech d’Wuert weider un den honorabelen Här 
Fernand Kartheiser.
M. Fernand Kartheiser (ADR) | Merci, Här President. 
Ech mengen, de Sujet ass esou wichteg, datt mer e 
sollte méi am Detail diskutéieren.
(Hilarité)
Awer vläicht net haut. Dem Här Bauler e grousse 
Merci a mir stëmmen dat hei mat.
M. Fernand Etgen, Président | Merci, Här Kartheiser. 
Da ginn ech d’Wuert weider un den honorabelen Här 
Sven Clement.
M. Sven Clement (Piraten) | Merci, Här President. Et 
ass e ganz einfache Projet an e gouf exzellent erkläert 
vum Rapporter André Bauler. An och mir ginn eisen 
Accord.
M. Fernand Etgen, Président | Merci, Här Clement.
D’Regierung huet d’Wuert, d’Madamm Finanzmini-
stesch Yuriko Backes.
Prise de position du Gouvernement
(Hilarité générale)
Mme Yuriko Backes, Ministre des Finances | Ech 
kann dat och vun hei maachen. Ech mengen, Dir hat 
effektiv alleguerten och schonn e laangen Dag.
Une voix | Dir och.
Mme Yuriko Backes, Ministre des Finances | Dann – 
mir alleguerten, hat ech gesot – jo, och dem Här Bauler 
natierlech e grousse Merci fir säi schrëftlechen an 
oralle Rapport. Ech mengen, d’Explikatioune si kloer. 
Dat heiten ass och eng ganz wichteg Saach fir eise 
Bankesecteur. Dofir – ech mengen, dans l’intérêt de la 
cause – halen ech mech dann och ganz kuerz. Ech soen 
Iech wierklech e grousse Merci fir déi gutt Zesummen-
aarbecht. Dat heiten ass eppes ganz Wichteges.
Et ass gutt, dass hei e groussen Accord op deem Pro-
jet ass. Dofir soen ech Iech och alleguerten e grousse 
Merci fir déi gutt Zesummenaarbecht. Ech hat zwar 
elo direkt manner domat ze dinn. Dir hutt richteg ge-
sot, dass dat scho méi laang amgaangen ass. Merci 
fir déi gutt Zesummenaarbecht. Merci.
M. Fernand Etgen, Président | Merci der Madamm 
Finanzminister Yuriko Backes. D’Diskussioun ass elo 
ofgeschloss.
Mir kommen elo zur Ofstëmmung iwwert de Projet 
de loi 7905. Den Text steet am Document parlemen-
taire 79053.
Vote sur l’ensemble du projet de loi 7905 et dispense 
du second vote constitutionnel
D’Ofstëmme fänkt un. Da maache mer de Vote par 
procuration. De Vott ass ofgeschloss. 
An de Projet de loi ass mat 60 Jo-Stëmmen eestëm-
meg ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher (par M. Laurent Mosar), Félix 

Eischen, Paul Galles, Léon Gloden (par Mme Nancy Arendt 
épouse Kemp), M. Jean-Marie Halsdorf (par Mme Diane 
Adehm), Mme Martine Hansen, M. Max Hengel (par  
M. Félix Eischen), MM. Aly Kaes, Marc Lies, Georges 
Mischo, Mme Octavie Modert (par M. Claude 
Wiseler), M. Laurent Mosar, Mme Viviane Reding (par  
Mme Martine Hansen), MM. Gilles Roth, Jean-Paul Schaaf 
(par M. Paul Galles), Marc Spautz (par M. Georges 
Mischo), Serge Wilmes, Claude Wiseler et Michel Wolter 
(par M. Gilles Roth) ;
MM. Guy Arendt, André Bauler, Gilles Baum,  
Mme Simone Beissel, MM. Frank Colabianchi, Fernand 
Etgen, Gusty Graas, Max Hahn, Mme Carole Hartmann, 
MM. Pim Knaff, Claude Lamberty et Mme Lydie Polfer (par 
M. André Bauler) ;
Mme Simone Asselborn-Bintz (par Mme Cécile Hemmen), 
M. Dan Biancalana (par M. Yves Cruchten), Mmes Tess 
Burton, Francine Closener, MM. Yves Cruchten, Mars Di 
Bartolomeo, Mme Cécile Hemmen, M. Dan Kersch (par  
M. Mars Di Bartolomeo), Mme Lydia Mutsch (par  
Mme Tess Burton) et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary (par Mme Josée 
Lorsché), M. Marc Hansen, Mme Josée Lorsché, M. Charles 
Margue et Mme Jessie Thill ;
MM. Jeff Engelen, Fernand Kartheiser, Fred Keup et Roy 
Reding (par M. Fernand Kartheiser) ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

13. 7944 – Projet de loi portant approba­
tion de la « Convention between the 
Grand Duchy of Luxembourg and the 
Federal Democratic Republic of Ethiopia 
for the elimination of double taxation 
with respect to taxes on income and on 
capital and the prevention of tax evasion 
and avoidance », et du Protocole y relatif, 
faits à Luxembourg, le 29 juin 2021

Mir kommen elo zum Projet de loi 7944 iwwert 
d’Adoptioun vun enger Steierkonventioun mat Äthio-
pien. D’Riedezäit ass nom Basismodell festgeluecht. 
An d’Wuert huet elo de Rapporter vun dësem Projet 
de loi, den honorabelen Här Guy Arendt.
Rapport de la Commission des Finances et du Budget
M. Guy Arendt (DP), rapporteur | Merci, Här Presi-
dent. Dir Dammen an Dir Hären, Madamm Minis-
ter, et ass kee Geheimnis, dass eis Finanzpolitik e 
wichtege Pilier fir d’Attraktivitéit vun onsem Land ass. 
Dozou gehéiere ganz vill verschidden Aspecten. An 
e grousse Virdeel vun eiser Finanzplaz ass, dass mir 
Member vun der Europäescher Unioun sinn an esou 
de Banken an Investisseuren direkt den Accès op den 
europäesche Bannemaart ginn. Mee fir attraktiv ze 
sinn an ze bleiwen, geet dat eleng net duer. Mir mus-
sen ënner anerem awer och eis bilateral Bezéiungen 
ënnerhalen a weider ausbauen.
An der Finanzpolitik ass d’Zil, fir Léisungen ze fannen, 
déi am Interêt vun den zwee Länner sinn – wa mer 
bilateral schwätzen –, dat a Beräicher, déi soss net 
genuch reglementéiert sinn. Dat betrëfft virun allem 
Duebelbesteierungsofkommessen, déi Lëtzebuerg mat 
anere Länner negociéiert respektiv negociéiert huet. 


